
岣嶁山

作者：韓愈　唐

本作品收錄於《昌黎先生集》

《山海經》云：“衡山一名岣嶁山。”與前詩同時作。東坡《中隱堂詩》云：“岣嶁何

須到，韓公浪自悲。”謂此詩也。岣音矩，嶁音縷。

岣嶁山尖神禹碑，[1]字青石赤形摹奇。科斗拳身薤倒披，[2]鸞飄鳳泊拏虎螭。事嚴跡

秘鬼莫窺，道人獨上偶見之。我來咨嗟涕漣洏，千搜萬索何處有？森森綠樹猿猱悲。[3]

註釋

↑ 盛洪之《荊州記》曰：“南嶽周回數百里，昔禹登而祭之，因夢玄夷使者，遂獲金簡

玉字之書。”徐靈期《南嶽記》曰：“夏禹導水通瀆，刻石書名山之高。”

↑ 《書序》云：“魯共王得孔子所藏古文，皆科斗文字。”科斗，古篆也。以其頭粗尾

細，類水蟲之科斗焉。倒或作葉。方從蜀本云：“衡陽舊刻亦然。《魏都賦》云：‘華

蓮重葩而倒披。’”今按：岣嶁者，衡山南麓別峰之名。薤倒披者，古有倒薤書，見歐

公《集古錄目》，唐玄度十體書，方得之矣。然今衡山實無此碑，此詩所記，蓋當時傳

聞之誤，故其卒章自為疑詞，以見微意。劉禹錫《寄呂衡州溫》亦云：“嘗聞祝融峰，

上有神禹銘。古石瑯玕姿，秘文螭虎形。”蓋亦得於傳聞也。

↑ 猱或作啼。猱，奴刀切。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

